
Komentet në lidhje me Koncept Dokumentin për Themelimin e Agjencisë për Integrim Evropian, të 

shpallur për konsultim publik me shkrim më datë 27 korrik 2020 

 
 
1. Përmbledhje e komenteve 
 
Fondacioni Kosovar për Shoqëri Civile (KCSF) ka pranuar ftesën për komente në kuadër të procesit të 

konsultimit publik për Koncept Dokumentin për Themelimin e Agjencisë për Integrim Evropian, dhe e 

ka trajtuar materialin e publikuar me urgjencë. Për shkak të kohës së shkurtë në dispozicion, 

përkundër që përkrahja e procesit të integrimit europian të Kosovës është pjesë e rëndësishme e 

misionit të KCSF-së, komentet e KCSF-së përqendrohen kryekëput në procesin e hartimit të Koncept 

Dokumentit, pa pasur mundësi të analizimit dhe komentimit të opcioneve të ndryshme të politikave.  

 

Për këtë arsye, komentet në vijim janë të natyrës së përgjithshme, por të cilat po të trajtohen 

seriozisht, do ta përmirësonin cilësinë e vendimit përfundimtar mbi këtë çështje, rrjedhimisht do t’i 

rrisnin gjasat për përshpejtim të procesit të integrimit europian të Kosovës, të paktën sa i përket 

rregullimit institucional të këtij procesi në kuadër të institucioneve publike në Kosovë. 

 

Komentet 

 

a) Mos-zbatimi i standardeve minimale për procesin e konsultimit publik 

 

Rregullorja 05/2016 për Standardet Minmale për procesin e konsultimit publik i përcakton disa hapa 

të konsultimit publik të cilat si të tëra kanë për qëllim “nxitjen dhe sigurimin e një procesi të 

konsultimit publik ndërmjet organeve publike, palëve të interesuara dhe publikut...”1. Në këtë drejtim, 

hapat e konsultimit publik të përcaktuara në këtë rregullore quhen standarde minimale për shkak që 

çfarëdo hapi/veprimi nën këto standarde nuk do të mund të cilësohej si proces i konsultimit publik. 

Këto hapa duhet t’u mundësojnë palëve të prekura dhe publikut të gjerë që të kenë mundësi të 

kuptojnë e analizojnë përmbajtjen e dokumenteve që konsultohen, si dhe të përgatisin qëndrimet e 

komentet e tyre eventuale. E gjitha kjo, me qëllim të “një pjesëmarrje gjithëpërfshirëse në procesin 

e politikëbërjes dhe vendimmarrjes me interes publik”2. 

 

Standardet kryesore minimale përfshijnë obligimin e institucionit sponzorizues që të fillojë 

konsultimin qysh në hapat e parë të hartimit të një politike publike apo akti normativ, të përdorë 

                                                           
1 Rregullorja 05/2016 për Standardet Minmale për procesin e konsultimit publik, Neni 1.1 
2 Ibid. 



 

forma të ndryshme të konsultimit me theks në takimet publike e konsultimet me shkrim, si dhe të japë 

kohë të mjaftueshmë për komente, sidomos duke përcaktuar afatin prej 15 ditësh pune si afatin 

minimal për komente me shkrim.3 Për më tepër, Rregullorja përcakton që për akte veçanërisht 

komplekse ose të rëndësishme, ky afat të mund të zgjatet deri në 60 ditë kalendarike.4 

 

Integrimi europian është prioritet kombëtar dhe synim i përcaktuar edhe më Kushtetutën e Republikës 

së Kosovës, rrjedhimisht rregullimi institucional i udhëheqjes dhe kordinimi të këtij procesi do të duhej 

të konsiderohej i nëj rëndësie të veçantë për interesin publik. Fatkeqësisht, përkundër kësaj, procesi i 

hartimit të këtij Koncept Dokumenti nuk ka qenë gjithëpërfshirës dhe nuk i ka plotësuar as për së 

afërmi standardet minimale të konsultimit publik. Fillimisht, procesi nuk ka siguruar gjithëpërfshirje 

duke mos i përfshirë të gjitha palët e prekura qysh në fillim të procesit të hartimit të këtij akti. Dhe më 

e rëndësishmja, në vend që afati për konsultim publik me shkrim të reflektonte rëndësinë e aktit, pra 

të konsiderohej zgjatja përtej afatit minimal prej 15 ditë pune, Qeveria vendos që këtë afat edhe ashtu 

minimal ta shkurtojë në 5 ditë pune.5 Në këtë mënyrë, pamundësohet çfarëdo kontributi cilësor i 

palëve të prekura për një akt kaq të rëndësishëm për interesin publik.  

 

 

b) Mungesa e të gjitha opcioneve reale në listën e opcioneve të realizuara 

 

Në listën e opcioneve të analizuara nëpërmjet këtij Koncept-Dokumenti, dy opcionet e para janë 

shumë të ngjashme mes vete dhe realisht nuk janë opcione të politikave publike. Vendimi i 

përkohshëm i mbylljes së Ministrisë së Integrimit Europian pa e kaluar gjithë strukturën e saj në një 

institucion tjetër nuk do të duhej të konsiderohej si opcion. Në anën tjetër, nuk është analizuar aspak 

opcioni i mbetjes/kthimit të strukturës së kaluar, pra i vazhdimit të punës së Ministrisë së Integrimit 

Europian. Vendimi për shuarjen e saj është marrë si vendim politik, pa kaluar ndonjë proces të hartimit 

të politikave publike gjatë të cilit do t’i nënshtrohej analizës kritike të ndikimit multidimensional.  

 

Rrjedhimisht, në mungësë të ndonjë opcioni real tjetër, opcioni i tretë pra ai i themelimit të Agjencisë 

për Integrim Europian normalisht që del si opcioni i rekomanduar, pa konkurrencë. Pa paragjykuar 

pozicionin e KCSF-së ndaj këtij opcioni, një vendim i tillë duke mos i analizuar opcionet e vërteta nuk 

e reflekton rëndësinë e çështjes së trajtuar.  

 

Në tërësinë e procesit dhe përmbajtjes, duket që ky Koncept Dokument më shumë synon që të 

legjitimojë proceduralisht një vendim politik të Qeverisë së votuar nga Kuvendi më 3 qershor 2020, 

sesa të gjejë opcionin më të mirë të politikave publike mbi rregullimin institucional të udhëheqjes e 

kordinimit të procesit të integrimit europian. Simbolikisht, kjo vërehet që nga titulli, i cili në vend që 

të trajtojë “rregullimin institucional të udhëheqjes dhe kordinimit të procesit të integrimit europian” 

                                                           
3 Rregullorja 05/2016 për Standardet Minmale për procesin e konsultimit publik, Neni 9.1.1 
4 Rregullorja 05/2016 për Standardet Minmale për procesin e konsultimit publik, Neni 9.1.2 
5 Sipas Ligjit 05/L-031 për procedurën e përgjithshme administrative, Neni 81.3, llogaritja e afateve nuk e 
përfshin ditën në të cilën fillon të rrjedhë afati, pra në këtë rast datën 27 korrik 2020. 



 

titullohet “themelimi i Agjencisë së Integrimit Europian”, pra e paragjykon përfundimin e analizës së 

politikave.  

 

 

Propozim 

 

Për të evituar problemet e përshkruara më lart,  për të mundësuar përfshirjen e palëve të prekura në 

procesin e hartimit të këtij akti shumë të rëndësishëm për interesin publik, e sidomos për të 

konsideruar të gjitha opcionet reale të politikave për çështjen e trajtuar, propozojmë që Zyra e 

Kryeministrit fillimisht të trajtojë edhe opcionin e mbetjes/kthimit të Ministrisë së Integrimit 

Europian, duke u siguruar që paralelisht të gjitha obligimet ligjore për konsultim janë duke u 

respektuar, duke filluar nga takimet fillestare e deri te konsultimi publik me shkrim. Sa i përket 

konsultimit me shkrim, të sigurohet që kurdo që i vie koha përsëri, të zgjasë afatin për konsultim 

publik me shkrim, si dhe të ndërmarrë metoda tjera të konsultimit publik (p.sh. takime publike, 

diskutime të targetuara, etj.) nëpërmjet një qasje proaktive dhe gjithëpërfshirëse. 

 

Kjo mundësohet edhe nga Rregullorja për standarde minimale për procesin e konsultimit publik, e cila 

parasheh që organi publik mund të zgjasë afatin për konsultim publik ose të ripërsërisë konsultimin 

publik kur vlerëson që natyra e materialet kërkon kohë më të gjatë për t’u konsultuar, kur organi 

propozues nuk ka pranuar apo nuk është i kënaqur me cilësinë e komenteve të përftuara, ose kur 

komentet dhe rekomandimet ngrenë çështje të reja të rëndësishme, që nuk kanë qenë pjesë e 

konsultimit fillestar.6   

 

Vlerësojmë që Koncept Dokumentin për Themelimin e Agjencisë për Integrim Evropian i plotëson 

kriteret për t’u konsideruar si një material që kërkon kohë më të gjatë për t’u konsultuar, komentet e 

pranuara nuk mund të jenë cilësore për shkak të problemeve në proces të konsultimit dhe afatit 

jashtëzakonisht të shkurtë, si dhe komentet ngrenë çështje të rëndësishme që nuk janë paraparë në 

konsultimin fillestar, e që është përfshirja e një opcioni shtesë gjatë procesit të hartimit të këtij 

Koncept Dokumenti. 

 

 
 

 

                                                           
6 Rregullorja 05/2016 për Standardet Minmale për procesin e konsultimit publik, Neni 14 


